Sažetak

Ovaj magistarski rad podijeljen je na devet poglavlja, te dijelove pod nazivima: uvod, zaključak, nedostaci sopstvenih istraživanja, pravci daljih istraživanja, literatura i prilozi. Rad sadrži 198 stranica osnovnog teksta, 38 jedinica literature, 70 tabela, 142 slike i 34 priloga datih na 140 stranica.


U uvodnom dijelu razmatran je problem izbora adekvatnih gumenih traka, pri čemu se naglašava činjenica da se rad proizvodno – transportne opreme karakteriše neravnomjernošću rada, te se opisuje kao slučajni proces. Stohastičnost se javlja kao rezultat različitih utjecaja u procesu otkopavanja, utovara i transportiranja materijala, velikog broja prirodnih geotehničkih, organizacionih i drugih faktora koji se nalaze u složenoj povezanosti i mogu se mijenjati u vremenu i prostoru uslovljavajući stepen varijacije i dinamiku protoka materijala.

U drugom poglavlju opisan je utjecaj osobina transportovanog materijala na trajnost transportnih traka pri čemu je konstatovano da se trajnost transportnih gumenih traka može definirati i kao broj efektivno izrađenih sati u toku eksploatacionog perioda.

Nastanak i priroda oštećenja gumene trake opisan je i propraćen odgovarajućim obrascima za proračun vijeka/vremena trajanja trake, koji su za praktičnu primjenu zadovoljavajući.

Trećim poglavljem opisani su različiti faktori koji imaju utjecaja na trajnost gumene trake.

U četvrtom poglavlju obrađene su osnove pouzdanosti i njene alokacije, te teorijski aspekti efektivnosti tračnih transportnih sistema sa posebnim osvrtom na utjecaj struktura sistema na pouzdanost odn.efektivnost. U ovom poglavlju su obrađeni osnovi modeliranja i prikazane aktuelne klasifikacije modela uz odgovarajuće grafičke prikaze – blok dijagrame.

U petom poglavlju prikazana je struktura matematskog modela za proračun konstruktivnih parametara tračnog transportera izrađenog u Fortranu IV, kao i metoda višestruke linearne regresije u softverskom paketu Microsoft Excel 2007.

U šestom poglavlju opisan je poligon istraživanja, sa osnovnim tehničko – tehnološkim podacima svakog od istraživanih rudnika.

Sedmo poglavlje odnosi se na eksperimentalni dio. U tom poglavlju je prikazana analiza postojećeg stanja istraživanih transportnih sistema, te su na osnovu eksperimentalnih podataka izračunati rezultati efektivnosti tračnih transportera sa pratećim parametrima i izvršena analiza utjecaja eksploatacionih parametara metodom višestruke linearne regresije.

U osmom poglavlju prikazan je matematski model za izbor gumene trake u različitim eksploatacionom uslovima. Način na koji je koncipiran, matematski model omogućava osim proračuna eksploatacionih i konstruktivnih karakteristika transportera i analizu različitih utjecaja na izbor gumene trake, što mu daje posebnu dimenziju prilikom izbora gumene trake za rad u konkretnim radnim uslovima.

U devetom poglavlju na primjeru konkretnog transportera prikazana je primjena matematskog modela za izbor gumene trake za različite uvjete eksploatacije. 

